
Annotatsiya. Ushbu maqolada odamlarning bir-biriga o`zaro ta`sir qilish 

tabiati va usullarida obyektiv ravishda namoyon bo`ladigan subyektiv tajribali 

odamlar o`rtasidagi munosabatlar, bir-birini idrok etishi va baholashi mumkin 

bo`lgan munosabatlar hamda shaxsning ijtimoiy psixologik qiyofasi masalasi 

bugungi kunda o`ta muhimligi, har qanday faoliyat odamlarning bir-birlari 

bilan til topishishini, bir-birlariga turli xil ma’lumotlar uzatishini, fikrlar almashinuvi 

kabi murakkab hamkorlikni talab qilishi haqida so`z boradi. 

Kalit so`zlar. Shaxs, inson, muloqot, munosabat, strategiya, harakat, 

mohiyat, faoliyat, psixologiya, xulq-atvor, ta’lim-tarbiya, pedagog. 

Annotation.  In this article, the relationship between people with 

subjective experience, which is objectively manifested in the nature and 

methods of interaction of people with each other, the relationship that can 

perceive and evaluate each other, and the issue of the social psychological 

image of a person today It is very important that any activity requires people 

to get along with each other, transfer various information to each other, 

exchange ideas, and so on. 

Key words. Person, human, communication, relationship, strategy, 

action, essence, activity, psychology, behavior, education, pedagogue. 

 

 Muloqot – yunoncha so`z bo`lib, suhbatlashuv, shaxslararo suhbat va 

o`zaro fikr almashuv ma’nosini bildiradi hamda ikki yoki undan ortiq 

kishilarning so`zlashuvida paydo bo`ladi. Inson muloqot jarayonida ijtimoiy 

tajriba, ta’lim-tarbiya, turli munosabatlar, axloqiy me’yorlar g`oya va mafkura 

omillari ta’sirida yashab ijtimoiylashadi va shaxs sifatida kamolotga yetadi. 

Kishilar o`rtasidagi o`zaro muloqot pedagogik-psixologik fanlarning asosiy 

kategoriyalaridan biri hisoblanib, u o`z ichiga shaxslararo munosabatning eng 

muhim mexanizmlarini qamrab oladi. 

 Taniqli psixolog S. L. Rubinshteyn shunday deb yozgan edi: “Kundalik 

hayotga odamlar bilan muomalaga kirisharkanmiz, biz ularning xulq - 

atvoriga mo`ljal olamiz. Negaki biz ularning tanqidiy ma’lumotlariga, 

ma’lumotlari mohiyatini go`yo o`qib, ya’ni mag`zini chaqib chiqamiz va shu 

yo`sinda kontekstda mujassamlashadigan matnning ichki psixologik jihati 

mavjud bo`lgan mazmunini aniqlaymiz”. Muloqotda muhim o`rinni psixologik 

ta’sir egallaydi. Psixologik ta’sir aloqaning tarkibiy birligi, tarkibiy qismidir. Aslini 

olganda, bu bir shaxsning (yoki bir guruh odamlarning) boshqa shaxs (yoki 

odamlar guruhi) psixikasiga kirib borishidir. Ushbu kirishning maqsadi va 

natijalari individual yoki guruh ruhiy hodisalarini (qarashlar, munosabatlar, 

holatlar va boshqalar) o`zgartirish, qayta qurishdir. Psixologik ta’sir hech 

qanday qudratli emas, garchi ma’lum sharoitlarda odamlarning psixikasida 

va u orqali ularning faoliyati va xatti-harakatlarida ma’lum o`zgarishlarni 

keltirib chiqarishi mumkin. 

 Odamlar muloqot jarayonida so`zlardan tashqari, ya’ni verbal 

vositalardan tashqari turli xil harakatlardan, qiliqlardan holatlardan, kulgu, 

ohanglar va boshqalardan ham foydalanadilar. Qiliqlar, mimika, ohanglar, 

to`xtashlar (pauza), hissiy holatlar, kulgu, yig`i, ko`z qarashlar, yuz ifodalari va 

boshqalar o`zaro muloqotning nutqsiz vositalari bo`lib, ular muloqot jarayonini 

yanada kuchaytirib, uni to`ldiradi, ba’zan esa nutqli muloqotning o`rnini 

bosadi, bunday vositalarni noverbal vositalar deyiladi. Buyuk rus yozuvchisi 

L.Tolstoy odamlarda 97 xil kulgu turi hamda 85 xil ko`z qarashlari turi borligini 

kuzatgan. G.M. Andreyevaning yozishicha, odam yuz ifodalari, nigohlarning 

2000 ga yaqin ko`rinishlari bor. Ayniqsa, birinchi bor uchrashganda ko`zlar 

to`qnashuvi, nigohlarning roli keyingi muloqotning taqdiriga kuchli ta’sir 

ko`rsatishi maxsus tadqiqotlar jarayonida o`rganilgan. Bularning barchasi 

muloqotning hissiy tomondan boy, mazmundor bo`lishini ta’minlab, 

odamlarning bir-birlarini tushunishlariga yordam beradi.  

Muloqotning noverbal vositalarining milliy hamda hududiy xususiyatlari 

borligini ham alohida ta’kidlab o`tmoq lozim. Masalan, o`zbek xalqining 

muloqot jarayoni boy, o`zaro munosabatlarining bevosita xarakteri unda 

shunday vositalarning ko`proq ishlatilishi bilan bog`liq. Bolalarning o`z yig`isi 

bilan onasiga o`z his-kechinmalari hamda xohishlarini bildirishlari ham 

bolalarning yosh xususiyatlariga bog`liq. Boshqa millatlar madaniyatiga nazar 

tashlanadigan bo`lsa, ularda ham ba’zi bir muloqot vositalarining turli 

millatlarda turli maqsadlarda ishlatilishining guvohi bo`lish mumkin. Bolgarlar 

agar biron narsa bo`yicha fikrni tasdiqlamoqchi bo`lishsa, boshlarini u yoq-bu 

yoqqa chayqashar, inkor qilishmoqchi bo`lsa, aksincha, bosh siltashar ekan. 

Ma’lumki, o`zbeklar, ruslar va bir qator boshqa millatlarda buning aksidir. 

Noverbal muloqotda suhbatdoshlarning fazoviy joylashuvlari ham katta 

ahamiyatga ega. Masalan, ayollar ko`proq hissiyotlarga boy bo`lganliklari 

sababli, suhbatlashayotganlarida bir-birlariga yaqin turib gaplashadilar, 

erkaklar o`rtasida esa doimo fazoviy masofa bo`ladi. Olimlarning 

aniqlashlaricha, bolalarni odatdagiday orqama-ketin o`tqazib o`qitgandan 

ko`ra, ularni yuzma-yuz o`tqazib, davra qurib o`qitgan ma’qul emish, chunki 

bunday sharoitda o`quvchilarda ham javobgarlik hissi yuqoriroq bo`lar ekan 

hamda emotsiyalar almashinishgani uchun ham guruhdagi psixologik vaziyat 

ijobiy bo`lib, bolalarning predmetga va bir-birlariga munosabatlari ancha 

yaxshi bo`lar ekan. Shu o`rinda pedagogik faoliyatda ham muloqotning 

psixologik ta’siri kuchli ekanligini bilishimiz mumkin. 

Pedagogik muloqotning o`ziga xos jihatlariga e’tibor qaratar ekanmiz, 

shaxslararo muloqotning boshqa shakllariga nisbatan pedagogning 

o`quvchilar bilan muloqoti va hamkorligidagi o`ziga xoslik o`quvchilarning 

rivojlanishlariga xizmat qilishidadir. Pedagogik muloqot o`qituvchining 

shunday muloqotiki, uning yordamida o`quvchilarning istak va xohishlarini 

rivojlantirish uchun qulay sharoit yaratiladi, o`quv faoliyatining ijodiy 

xarakterga ega bo`lishini ta’minlanadi, ularning shaxsiyatini samarali 

shakllantirish imkoniyatlarini vujudga keltiriladi, o`quv jarayonida qulay hissiy 

muhit yaratiladi, jamoada ijtimoiy-psixologik jarayonning boshqarilishi 

ta’minlanadi. Shu bilan bir qatorda, o`quv jarayonida o`qituvchining shaxsiy 

xususiyatlaridan yuqori darajada foydalanish imkoniyati tug`iladi. 

Samarali pedagogik muloqotni yo`lga qo`yish uchun o`qituvchi quyidagi 

ko`nikmalarga ega bo`lishi talab etiladi: 

- o`z xulq - atvorini boshqara bilishi; 

- diqqatning sifatini ta’minlashi; 

- ijtimoiy persepsiyaga ega bo`lishi va o`quvchining qiyofasidan uning 

kechinmalarini o`qiy olishi; 

- o`quvchi shaxsiyatini mos tarzda modellashtirish, tashqi belgilar asosida 

uning ruhiy holatini anglash; 

- nutq orqali muloqotni o`rnatish; 

- o`quvchilar bilan nutq yordamida hamda nigohlar orqali aloqaga 

kirishish va shu kabi ko`nikmalar. 

Xulosa qilib aytadigan bo`lsak, Muloqot jarayoni o'`iga xos ravishda 

murakkab bo`lib, bunda uch xil bosqich mavjud. T. Shibutani “Ijtimoiy 

psixologiya” kitobida (darsligida) “Agar odam ozgina bo`lsa ham o`zini 

anglasa, demak, o`z-o`ziga ko`rsatmalar bera oladi”, deb to`g`ri yozgan edi. 

Odamning o`z-o`zi bilan muloqoti aslida uning boshqalar bilan muloqotining 

xarakterini va hajmini belgilaydi. Agar odam o`z-o`zi bilan muloqot qilishni 

odat qilib olib, doimo jamiyatdan o`zini chetga tortib, tortinib yursa, demak, u 

boshqalar bilan, suhbatlashishda jiddiy qiyinchilikni boshidan kechiradi, deyish 

mumkin. Demak, boshqalar bilan muloqot - muloqotning ikkinchi bosqichidir. 

Uchinchi bosqich avlodlar o`rtasidagi muloqotdir. Bu muloqot tufayli har bir 

jamiyatning o`z madaniyati, madaniy boyliklari, qadriyatlari mavjud bo`ladiki, 

buning ahamiyatini tushungan insoniyatning eng ilg`or vakillari uni doimo 

keyingi avlodlar uchun saqlab keladilar hamda ta’lim-tarbiya va kundalik 

muloqot jarayonida uni avloddan-avlodga uzatadilar.  

